
 

ፖለቲካዊ ኤሊት ኤርትራ ፈንቲሩ ግዲ? 

ምፍንታር ዝብል ቃል ምንጩ ምስ ምብሳል ስጋ ዝተኣሳሰረ’ዩ። ስጋ ክትበልዕ ባህ ኢሉካ ድሌትካ ከተርዊ ካብ ጥሪትካ 

ሓሪድካ ድዩ ካብ ሉዃንዳ ገዚእካ መቲርካ ተቖልዩ ክመጸካ ኢድካ ተሓጺብካ  ክትጽበ ጸኒሕካ ኣብ ምኽሻን 
ብዝተፈጥረ ጌጋ ብኣንጻር ሃረርታኻ ኣይሕየኽ ኣይወሓጥ ምስ ዝኸውን ፈንቲሩ ይበሃል።   

  ልኡላውነትን ረብሓን ህዝቢ ከረጋግጽ  ቃል ኣትዩ፡ ኣሚንካዮ ምስኡ ነዊሕ ግዜ ተጓዒዝካ ኣብ መወዳእታ ማዕባሊ 
ራኢ ዘይብሉ፡ ኣብ ነበርና ዝነብር ኣየስምዕ ኣየድምዕ ዝኾነ ፖለቲካዊ ኤሊት እንተጋጠመ ኸ  ፈንቲሩ ዝብል ቃል 
ኣይገልጾን? ፖለቲካ ኤሊት ኤርትራ ብፍላይ እቲ ነባር ጭቡጥ ኣረኣእያኡን ተግባሩን ኣብ’ዚ መድረኽ፡ ንድሕሪት 

መሊሱ ኣብ ሕሉፍ ታሪኽ ድዩ ዘንብረና ዘሎ ወይስ ንሕሉፍ ኣወንታዊ ታሪኽ ብግቡእ ዓቂቡን ኣማዕቢሉን ብዝተነጸረ 
ህዝባዊ ደሞክራስያዊ ኣረኣእያ ብንቕሓትን ብተስፋን ንቕድሚት ክንጥምት’ዩ ዝገብር  ዘሎ?  ከም ህዝቢ ከም 

ፖለቲካዊ ሕብረተ-ሰብ መጻኢና ኣብ ንጹር ፖለቲካዊ ራኢና ወይስ ኣብ ዕድል’ዩ ዝምርኮስ? ካብ ስምዒታዊ ግብረ 

መልሲ ብዝደሓን ብርግኣት ብሓላፍነታዊ ኣረኣእያ ምትንታን ምግምጋም ሕማቕ ኣይኮነን። 

 ናይ ሓንቲ ሃገር ህዝቢ ኩሉ ተዋሳእን ቀላስን ፖለቲካ ክኸውን ኣይኽእልን። መጻኢ ዕድል ህዝቢ ካበይ ናበይ፡ ዝቕልስ 
ዝቕይስ፡ ብቑጽሩ ውሑድ ማእከሉ ፖለቲካን ፖለቲካዊ ምሕደራ ህዝብን ገይሩ ዝዋሳእ ፖለቲካዊ ኤሊት’ዩ። እሞ 

ፖለቲካዊ ኤሊት ኤርትራ ወጽዓን ጠለብን ህዝቢ ተረዲኡ፡ ሚዛን ባዕላውን ወድዓውን ሓቂ ሓልዩ፡ ዓይነታዊ ለውጢ 
ዘምጽእ ፖለቲካዊ መርሖ ተኸቲሉ’ዶ ይዋሳእ ኣሎ? መልሱ ኣይፋሉን። ንቕድሚት ብዝጥምት ንጹር ራኢ ዘለዎ 

ፖለቲካዊ ኤሊት እንተንረክብ ነይራና ብውሕዱ ከም’ዚ ኮይናዮ ዘለና ኣይምኾናን። ፖለቲካዊ ኤሊት ኤርትራ ሎሚ 

ብረኣእያን ብተግባርን  ካብ ህዝቢ ርሒቑ’ዩ ዝነብር ዘሎ። ጭቡጥ መፍትሒ ሓሳብ ሒዙ ኣብ ህዝቢ ቀሪቡ  ኣይርዳእ 

ኣየረድእ ኮይኑ ኣብ ዝፈንተረሉ መድረኽ ኢና ዘለና እንተተባህለ ሓቂ ‘ምበር ምግናን ኣየስምዕን።  

ትማሊ ንስለ ሃገራዊ ነጻነት፡ ዘይተጓደለ ህዝባዊ ሓርነታዊ መሰላት ክውን ንምግባር፡ኣንጻር ባዕዳዊ መግዛእቲ  በጃ 
ክንከውን ኢሎም  ዝወፈሩ ደቂ-ሃገር፡ ምስ ብዙሕ ናይ ኣረኣእያ ሕጽረታት፡ ብሕግን ብታሪኽን ዘሕትት ገበናዊ 

ተግባራት ካብ’ቲ ዝወፈርሉ ሓደ ሕቶ መሊሶም። ምብራር ባዕዳዊ መግዛእቲ ካብ መሬት ኤርትራን ዓለማዊ ቻርተር 

ውድብ ሕቡራት ሃገራት ብዝፈቕዶ ምርግጋጽ ሃገራዊ ልኡላውነት ኤርትራ፡ ብመንገዲ ሕጋውን ወግዓውን ህዝበ 
ውሳኔን። ኣብ’ዚ ንምብጻሕ ዝተኸፍለ ኩለ-መዳያዊ መስዋእቲ ብዓቐኑ ኮነ ብዓይነቱ ብዙሕ፡ ብሚዛኑ ከኣ ክቡር’ዩ።

ብግቡእ ተሰኒዱ ክዕቀብ ድማ ይግባእ።   

ሓደ ምዕራፍ ብሓይልን ብሕግን ምድምዳሙ ኣወንታዊ’ዩ።  መሰረታዊ ህዝባዊ ሓርነታዊ ደሞክራስያዊ መሰላት 

ህዝቢ ስለ ዘይተመለሰ ግን ምሉእ ኣይኮነን። ኣብ’ቲ መድረኽ’ቲ ዝነበሩ ፖለቲካዊ ኤሊት ኤርትራ ብተግባር 

ንህይወቶም ከይበቐቑ ኣንጻር ባዕዳዊ መግዛእቲ ኣብ ርሱን ዓውደ ውግኣት ኣትዮም ተዋጊኦም ኣዋጊኦም ድሙቕ ታሪኽ 
ሰሪሖም ክንሶም፡ ኣብ ከመይነት ፖለቲካዊ ኣረኣእያን ምሕደራ ህዝብን ግን ኣይተዓወቱን። ውሑስ ሰላም፡ ማዕባሊ 
ህዝባዊ ደሞክራስያ ኣረኣእያ፡ ቁጠባዊ ዕቤት ዘምጽእ ንጹር ናይ ርሑቕ ርሕቀትን ቀረባ ርሕቀትን መደባት ቀሪጾም 
ቀላሲ ተራ ክጻወቱ ኣይበቕዑን። ስለምንታይ፡  ካብ ድሑር ትምክሕታውን ጸቢብን  ኣረኣእያ መሊኦም ሓራ ስለ 
ዘይወጽኡ።  

ሎሚ ፖለቲካ ኤርትራ ፈታውን ጸላእን ዝፈልጦ ኣብ ክልተ ደምበ ተኸፊሉ ይርከብ።  ደምበ ጸላእን ፈታውን ተባሂሉ 
ከኣ ይምደብ። ደምበ ጸላኢ እቲ ብኢደ ወነኑ ፖለቲካዊ ስልጣን ኤርትራ ተቖጻጺሩ ዝርከብ ጸረ-ህዝቢ ዘቤታዊ 

ገዛኢ’ዩ። ጠንቂ ናይ’ቲ ሕጂ ህዝብታት ኤርትራ ዘሕልፍዎ ዘለው መሪር ሕሰመ መከራ ቀዳማይ ተሓታቲ ከኣ ንሱ’ዩ። 

ደምበ ፈታዊ እቲ ብዝተወደበን ዘይተወደበን መልክዓት ኣነ ንመሰለይ ኢሉ፡ ኣንጻር እንኮ-ሰባዊ ገዛኢ ይቃለስ ኣለኹ 



ዝብል ፖለቲካዊ ውድባትን ብቐጥታን ብተዘዋዋርን ምስኡ ዝደናገጽ ውጹዕ ክፍልታት ሕብረተሰብ ኤርትራ’ዩ።  ኣብ 

መንጎ’ዞም ክልተ ደቂ-ሃገር ግን ከኣ፡ ክልተ ደምበታት ዘሎ ፖለቲካዊ ፍልልይ ብርግጽ መሰረታዊ’ዩ። እቲ ሓደ ጸረ-

ህዝቢ ጸረ-ፍትሒ’ዩ። እቲ ካልኣይ ፍትሒ ዝተነፍገ’ሞ ፍትሒ ዘናዲ ወገን ህዝቢ’ዩ። ኣብ ክልቲኡ ደምበ ዘሎ ፖለቲካ 

ኤሊት ግን፡ ኣብ ናይ ሎሚን መጻእን ፖለቲካዊ ስነ-ሓሳብ መሰረት ገይሩ ኣብ ህዝቢ ወሪዱ ከንቅሕ ክውድብ 

ብፖለቲካዊ ብስለት ሓሳብ ብሓሳብ ስዒሩ ክወጽእ ክምህር  ኣይረአን።  ብትማሊ ከም’ዚ ነበርናን ገበርናን ዝዓግብ 

ዝመሳሰል ፖለቲካዊ  ባህሪ ኣለዎ። እዚ ብፖለቲካዊ ስነ-ፍልጠት ክኸውን ዘይነበሮ’ዩ። ኣብ ክልቲኡ ደምበ 

ብደረጃታት ዝፈላለ ምፍንታር ፖለቲካዊ ኤሊት ከም ዘሎ ድማ የመልክት።  

ደምበ ጸላኢ ልዕሊ 34 ዓመት መንግስታዊ ስልጣን ሒዙ ክንሱ፡ ይትረፍ ህዝቢ ብነጻነት ተኻቲዑ ዘጽደቖን ናተይ 

ዝብሎን ሓቀኛ  ህዝባዊ ደሞክራስያዊ ቅዋም ክተክል፡ ትሕዝቶኡ ብዘየገድስ ንሱ ናተይ ዝብሎ መማሓደሪ ሃገራዊ 
ቅዋም የብሉን።   ንጹር ሃገራውን ዓለማውን ፖለቲካዊ ራእይ፣ ቁጠባዊ፣ ጸጥታዊ፣ ናይ ወጻኢ ዝምድና፡ ማሕበራዊ፣ 
ባህላዊ ዘርኢ ናይ ርሑቕ ርሕቀትን ናይ ቀረባ ርሕቀትን ውጥን (ስትራተጂን ስልትን) የብሉን። ብዛዕባ መጻኢ ዘይኮነ 

ብዛዕባ ሕሉፍ’ዩ ዝሰብኽ። ሎሚ ምስ ዝለዓል ዘሎ ጠልብ ህዝቢ ዘይራኸብ  ኣብ 70ታት 80ታት ኣብ ዓውደ ግንባራት 

ከም’ዚ ነይረ ከም’ዚ ገይረ ሕሉፍ ታሪኽ ይደጋግም። ልኡላውነትን ህዝቢ ረጊጹ፡ ቅድሚ ኩሉን ልዕሊ ኩሉን ምኽባር 

ልኡላውነት ሃገር እናበለ ይነብሕ። ሕሉፍ ተመክሮ መወከሲ ‘ምበር መተካእታ ናይ ሎሚን ጽባሕን ስትራተጂን 

ስልትን መምርሒ ክኸውን ኣይኽእልን። ናይ ጽልኢ ፕሮፖጋንዳ ምንዛሕ፡ ኲናት ምጽሕታር፡ ኩሉ ነገር ብስነ-መጎት 

ሓይሊ ጥራሕ ክትፈትሖ ምሕላን ሓሳብ ናይ ዝተወደኦ ዝፈንተረ ፖለቲካዊ ኤሊት መግለጺ ‘ምበር ብልሒ ኣይኮነን። 

 ትማሊ ማለት ኣብ እዋን ነጻነታዊ ቃልሲ ዝነበረ ኣወንታዊ ታሪኽ፡ ዝተኸፍለ ድኻምን መስዋእትን ርእሱ ክኢሉ 
ብግቡእ ተጠርኒፉ ብኽብሪ ክቕመጥ ዘለዎ ህዝባዊ ሰነድ’ዩ። ሃገራዊ ፖለቲካዊ ስልጣን ሒዝካ፡ ህዝቢ ይመርሕ ኣለኹ 

እናበልካ፡ ትማሊ ከም’ዚ ነይረ ከም’ዚ ገይረ ፕሮፖጋንዳ መምርሒኻ ምግባር ግን ፖለቲካዊ ፍልስፍና ኣይኮነን። 

ሎሚን ትማልን ብመድረኽ ኣንጻር በበይኑ’ዩ፡፡ ህዝብታት ኤርትራ ዝጠልብዎ ዘለው ድማ መሰረታዊ ሰብኣውን 

ደሞክራስያውን መሰል፡ ልዕላውነትን ወሳንነትን ህዝቢ ብኣረኣእያ፡ ብሕግን ብተግባርን ‘ምበር ሕቶ ሃገራዊ ነጻነት 

ኣይኮነን። ኣብ ሕሉፍ ተሓቢእካ ሓድነት ህዝቢ ምዝራግ፣ ህዝቢ ምርዓድ፣ ህዝቢ ምድካይ፣ ኣብ ጽልእን ኲናትን 
ምንባር ፖለቲካዊ ንዴት’ዩ። ከም’ቲ “ብዘመነ ውቤ ዝጸመመ ውቤ ክብል ይነብር” ዝበሃል፡ ንድሕሪት ‘ምበር 

ንቕድሚት ዝጥምት ዝእምት ንጹር ህዝባዊ ፖለቲካዊ ኣረኣእያን ፖሊስን ዘይብሉ፡ ህልውናኡ ዕለታዊ ብዝፍብርኾ 
ፕሮፖጋንዳን ገበናዊ ተግባርን ዝግለጽ ፖለቲካዊ ኤሊት ዘቤታዊ ጸላኢ ብኩለንተንኡ ሓድሽ ሓሳብ ከመንጩ 
ከምዘይኽእል ኮይኑ  ፈንቲሩ’ዩ።  ስለዚ ከኣ ብዘይካ ምውጋድ ካብኡ ዝግበር ኣወንታዊ ትጽቢት የለን።   

 ንህዝብና  ብኹለ-መዳያዊ ቃልሲ ካብ ኣርዑት ዘቤታዊ ጸላኢ ሓራ ከነውጸኦ ኢና  ኢሎም ቃል ዝኣተው፡ ብፍላይ 

እቶም ናብ ኣስታት ፍርቂ ዘመን ዝተጸገዐን ልዕሊኡን ተመክሮ ኣለና ዝብሉ ሰብ ጸጋ ዕድመ ፖለቲካዊ ውድባት፡ 
ጭቡጥ ኣተሃላልዋኦም፡ ፖለቲካዊ ኣረኣእያኦም፡ ዝጥቀምሉን ሜላን እንተተመልኪትና ድማ፡ እቲ ናይ ኣተሓሳስባ 
ምፍንታር ኣብዚ’ውን ብገለ ሸነኹ  ከም ዘሎ ይረኣየካ። ጸገም ህዝቢ ካብ ግዜ ናብ ግዜ እናወሰኸ መጺኡ ኣብ ደረጃ ናይ 

ህልውና ሕቶ በጺሑ ኣሎ። ንሳቶም ግን ብተነጻል ውድባት ኮነ ብደረጃ ግንባራት፡ ዝተበታተነ ኣረኣእያን ዓቕሚታትን 
ወዲቦም ንድሌት ህዝቢ ዘርዊ፡  መሰረታዊ ለውጢ ዘምጽእ ዓይነታዊ ፖለቲካዊ ዝላ ኣየርኣዩን። ባህሊ ፖለቲካዊ 
ጽሮት፡ ተናቢብካ ምስራሕ ኣየማዕበሉን። ብክለሰ-ሓሳብ ብስትራተጂን ስልትን መሰረት ገይሮም ኣይካትዑን። 

ኣይምህሩን ኣይመሃሩን። ንዝተፈጥሩ ጸገማት ብደሞክራስያዊ ኣገባብ ኣየመሓድሩን። ብኣንጻሩ፡ ብዝተፈላለዩ 
ድሑራት ዝምባሌታት ተጎጃጂሎም ብፕሮፖጋንዳ ክጠቓቕዑ ይስምዑ።   

 ስለዚ’ሞ እንታይ ይገበር? ኣብ ደምበ ጸላኢ ዝርከብ ፖለቲካዊ ኤሊት ክዕረ ዘይኮነ ክውገድ ጥራሕ ስለ ዘለዎ፡ 

ብሓሳብን ብተግባርን እናተኻታተልካ ሓቀኛ መንነቱ ክቃላዕ ካብ ህዝቢ ምሉእ ንምሉእ  ክንጸል ምግባር’ዩ። እቲ ኣብ 



ደምበ ተቓውሞ ዝርከብ ፖለቲካዊ ኤሊት ግን፡  ኣብ ክንዲ ንሎምን ንጽባሕ ዝኸውን ታሪኽ  ምስራሕ፡ ንድሕሪት 
እናጠመትካ ሕሉፍ ታሪኽ ከም እዋናውን መጻእን መምርሒ ምውሳድ ጌጋ ምዃኑ   ምምካር’ዩ። ኣብ ድሑር 

ዝምባሌታት ተሓቢእካ፡ መሪሕነት ዝብል ካባ ተኸዲንካ ህዝቢ ከይከበረ  ክትክበር ምድላይ  ካብ ንቡር ወጻኢ’ዩ። 

እቲ ግዜ መሊኡ ኣይመሰየን’ሞ ሓደ ብሱል ፖለቲካዊ ኤሊት ዝገብሮ ግበሩ። ኣብ’ዚ ዝሓለፈ ልዕሊ 34 ዓመት  ንሎሚን 

ጽባሕን ዘገናዘበ ህዝባዊ ደሞክራስያዊ ኣረኣእያን ባህሊ ስራሕን ስለ ዘይተወነነ፡ ኣብ ደምበ ተቓውሞ ትርጉም ዘለዎ 
ፖለቲካውን ወተሃደራውን ዓወት ኣይተመዝገበን። እዚ ኣብ ደምበ ተቓውሞ ናይ ዘሎ ፖለቲካዊ ኤሊት ምፍንታር 
መግለጺ’ዩ። ዘቤታዊ ጸላኢ ዛጊት ብደምበ ተቓውሞ ዘሰንብር ውቅዒት ኣየጋጠሞን። ጸረ-ህዝቢ ተፈጥሮኡ ዝዓደሎ 

እናገበረ፡ ብትማልን ስማእታትን እናሸቀጠ ይቕጽል ኣሎ። ድሕነት ህዝቢ ካብ ግዜ ናብ ግዜ ናብ ዝኸፍአ ደረጃ 
የንቆልቁል ኣሎ። ዝፈንተረ ፖለቲካ ኤሊት ብዝፈጠሮ ድኽመት ግዝኣታዊ ልኡላውነት ብደግሲ ሕማም ምስፍሕፋሕ 
ሓደጋ የንጸላልዎ ኣሎ። ንልኡላውነትን ወሳንነት ህዝብን ብምልኣት ዘይምቕባል፡ ወጽዓ ንዝወለዶ መሰረታዊ ጠለብ 
ህዝቢ ዘይምስማዕ፡ ብቋንቋ ዘቤታዊ ጸላኢ ብትሕቲ ሃገርነት ምኽሳስ፡ ውጽኢት ኣብ ዘይብሉ ኮለል ምንባር፡ ካብ  
ድርቀት ምዕቡል ፖለቲካዊ ስነ-ሓሳብ ዝምንጩ’ዩ። ድርቀት ምዕቡል ፖለቲካዊ ስነ- ሓሳብ ከኣ ካብ ምፍንታር 

ፖለቲካዊ ኤሊት ዝወለድ እዩ’ሞ ካብ’ዚ ንምውጻእ ኩሉ ግዱስ ብሓሳብን ተግባርን ክዋስኣሉ ይግባእ። 

